
ZEYEN, ASTRID (45): Junggesellinnenavscheed

Dat wor dä Junggesellinnenabschied vun minger Schwester. Da hatte mer en schön lange
Naach un han och allerhand gedrunke. Op jeden Fall ware mer op der Venloer Stroß en
Ihrefeld ungerwähß, un dat wor em Sommer,  et wor schön wärm, un woren vill Lück drussen.

Mer wollten nohm Türk noch en Kleinigkeit esse un Tee drinken. Op jeden Fall go' mer so un
sin am Schwaade un am Laache un am Dun un am Maache üvver de Venloer Stroß. Op eimol
setze so paar Lällbecke en su nem große fette Mercedes Cabrio un rofen uns hingerher un
sage: “Mädels, na, wie süht et us? Wo' mer nit en klein Tour maache?” 

Na ja, ich han mich erömgedriht un han för die gesaht: “Es dä Wage bezahlt?” Ming
Schwester, die kräht üvverhaup kein Luff mih, die hät sich kapoddgelaach, die ganze Stroß
hät gelaach. Die Junge han nix mih gesaht un han gemaht, dat se fottkome. 

